
Аннотация: Ушбу мақолада онг ва тафаккур ҳақида тушунчалар, онг ва 

тафаккур бузилишлари, онейроид синдром, дисфориялар, галлюцинациялар тўғрисида 

маълумотлар баѐн этилган. 

Abstract: This article provides information on concepts of consciousness and thinking, disorders of 

consciousness and thinking, oneroid syndrome, dysphoria, hallucinations. 

Аннотация: В данной статье представлена информация о понятиях сознания и 

мышления, нарушениях сознания и мышления, онероидном синдроме, дисфории, 

галлюцинациях. 

Инсон мияси нозик, мураккаб тузилишга эга бўлган тизимдир. Айнан унинг 

мураккаблиги онг пайдо бўлиши мумкинлигининг асосий шартидир. Онг ўзаро 

алоқада бўлган турли унсурлардан ташкил топган мураккаб маънавий тузилишга эга. 

Онг аввало, унда акс эттириладиган объект ҳақидаги муайян билимлар ҳиссий ва 

рационал шаклда ўз ифодасини топади. Демак, билим онг тузилишининг асосий 

унсуридир. Шунинг учун ҳам билимларнинг бойиб, чуқурлашиб бориши онг 

ривожланишини характерлайдиган муҳим белги сифатида юзага чиқади. Онг 

тузилишининг яна бир унсури хилма-хил кўринишларда намоѐн бўладиган 

кечинмалардир. 

Инсон ўзининг тафаккури, нутқи ҳамда онгли хатти-ҳаракати билан бошқа 

мавжудотлардан ажралиб туради. У фикр юритиш фаолиятида ўзида акс эттирган, 

идрок қилган, тасаввур этган нарса ва ҳодисаларнинг ҳақиқийлигини аниқлайди, ҳосил 

қилинган ҳукмлар, тушунчалар, хулосалар чин ѐки чин эмаслигини белгилаб олади. 

Инсон тафаккури орқали воқеликни умумлаштириб, билвосита акс эттиради, нарса ва 

ҳодисалар ўртасидаги энг муҳим боғланишлар, муносабатлар, хусусиятларни англаб 

етади. 

Бинобарин, инсон муайян қонун, қонуният ва қоидаларга асосланган ҳолда 

ижтимоий воқеа ва ҳодисаларнинг вужудга келиши, ривожланиши ҳамда оқибатини 

олдиндан кўриш имкониятига эга. Тафаккур кўпгина фан соҳалари (фалсафа, мантиқ, 

жамиятшунослик, педагогика, физиология, кибернетика, биология) нинг тадқиқот 

объекти ҳисобланади. 

Психологияда тафаккур воқеликни умумлаштириш даражасига, муаммони ечиш 

воситаси хусусиятига, ҳолатларнинг инсон учун янгилиги, шахснинг фаоллик 

кўрсатиш даражасига кўра кўргазмали ҳаракат, кўргазмали образли, амалий, назарий, 

ихтиѐрий, ихтиѐрсиз, мавҳум, ижодий ва ҳ. к. турларга ажратиб тадқиқ қилинади. 

Ижтимоий ҳаѐтда, таълим жараѐни ва ишлаб чиқаришда одамлар ўртасидаги 

алоқа ва муносабатлар ҳам тафаккур ѐрдамида намоѐн бўлади. 

Инсоннинг инсон томонидан идрок қилиниши ҳам тафаккур билан узвий 

алоқададир. Ижодий ишлар, кашфиѐтлар, ихтиролар, таклифлар тафаккурнинг 

маҳсули ҳисобланади. 

Онг бузилиши – ҳақиқий оламнинг ташқи ва ички боғлиқлиги акс этишининг 

бузилиши, яъни сезги идроки ва абстракт тафаккур бузилишлари билан ифодаланади. 

Онгнинг хиралашиши одатда ўтиб кетувчи ҳолат бўлиб, барча руҳий касалликларда 

эмас, балки тезкор тиббий ѐрдамга муҳтож беморларда учрайди. Делириоз синдром – 

онг бузилишлари фонида идрок этишнинг ѐрқин бузилишлари галюцинация ва 

иллюзиялар пайдо бўлганда, шунингдек ваҳима ва қўрқув сифатида эмоционал 

бузилишлар юзага келганда онгнинг делириоз ҳолати мавжудлиги тўғрисида фикр 

юритилади. Беморлар идрокнинг алдамчи сезгиларига ҳаракат билан жавоб 

қайтарадилар. Баъзида уларда тўсатдан ҳаракат бошланади. Кўрув галюцинациясига 

оид, васвасали сўзлар ҳам гапирадилар. Делирияда онгнинг “мени” сақланиб қолади, 

лекин атроф-муҳитга улар ѐлғон мўлжал оладилар, масалан, кўчада юриб, ўзини 

қамоқда ҳис этиш ва шу кабилар. Даврий равишда делирийда “ѐруғ оралиқ” туради, 

яъни бунда делирий интенсивлиги камаяди ѐки йўқолади. Онгнинг хиралашиши 

кучайганда иллюзиялар, кучайиб боради. Делириоз бузилишлар интенсивлиги кечга 

бориб ѐки кечаси кучаяди. Онг хиралашган вақтдаги ҳаракатларни бемор умуман 

эслай олмайди. 

Онейроид синдром – уйқудагидек, туш каби, фантастик васвасали онгнинг 

хиралашувидир. Бемор атрофидаги одамларнинг унга гапирган гапларига парво 

қилмай, ўз диққат эътиборини нарсаларнинг чегараланган доирасига жалб қилади ва 

бутунлай ҳосил бўлган тасаввур ҳукми остида бўлади. Бошқа ҳолларда беморнинг эси 

кирарли-чиқарли ҳолатда, гапдонлик устунлиги, қўрқув, ғазаб, кўрув 

галлюцинациялари, васваса ҳоллари билан ҳам кечиши мумкин. Бемор бу вақтда 

атрофдагилар учун хавфли бўлади,чунки у шафқатсиз ҳаракатлар қилиши мумкин. Бу 

ҳолатнинг ўзига хослиги – бемор ўзига келгач, тўлиқ амнезия бўлади. 

Дисфориялар ѐки кайфиятнинг бузилиши – энг кўп учрайдиган руҳий 

бузилишлардан биридир. Беморлар ўзларига ѐмон муносабатда эканликларидан, 

уларнинг шикоятларига эътибор беришмаѐтганидан нолийдилар, нимжон ва ҳимоясиз 

беморларга ғазаб билан ташланадилар, бундай тажовуз билан ташланиш кўпинча жуда 

ҳам шафқатсизлиги билан фарқ қилади. 

Галлюцинациялар – хато идрок этиш ѐки идрок этишнинг алданиши. 

Галлюцинацияларнинг асосий хусусияти шундан иборатки, улар реал объектни идрок 

этмай, сезги органлари реал таъсирланмай пайдо бўлади. Галлюцинацияларнинг сезги 

органлари: кўриш, эшитиш, хид билиш, таъм билишлар, умумий сезги бўйича бўлиши 

қабул қилинган. Кўриш галлюцинацияларида беморлар, аниқ бир одамни, 

ҳайвонларни, турли–туман саҳналарни (мажлислар, мотам маросими, табиий офатлар) 

кўриши мумкин. Кўринаѐтган воқеалар бемордан маълум масофада кўриниб, унга 

яқинлашиши ѐки узоқлашиши мумкин. Бу ҳолатларда доимо аффектив хавотирланиш, 

қўрқинч, алам йўлдош бўлиб, беморлар турли хилдаги қонунбузарликларни келтириб 

чиқарадилар, атрофдагилар учун ҳам, ўзи учун ҳам хавфли вазиятлар яратадилар. 

